
Mii dáhpáhuvvá riidočoavdinráđis?
Riidočoavdinráđit meannudit sihke ráŋggáštusáššiid ja siviilaáššiid. 

Ráŋggáštusášši: Váidojuvvon ráŋggáštusvuloš ášši masa váidojuvvon olmmoš lea dovddahan siva, ja man áššáskuhttineiseváldi atná heivvolažžan riidočoavdinráđđái.  

Siviilaáššit sáhttet leat dábálaš olbmuidgaskasaš riiddut, dahje sáhttá leat ráŋggáštusvuloš ášši mii juogo ii leat politiijaide váidojuvvon, dahje man áššáskuhttineiseváldi lea heaittihan ráŋggáštusáššin iešguđet sivaid geažil.                              
Ovdal čoahkkima
Dáppe gustojit seamma njuolggadusat sihke ráŋggáštusáššiin ja siviilaáššiin.

Soabahalli váldá oktavuođa beliiguin šiehtadit soabadančoahkkima áiggi. Soabahalli fállá maiddái ságastallama ovdal čoahkkima ja čielggada lea go dárbu váldit mielde doarjjaolbmuid.

Jus bealit leat vuollil 18 jahkásaččat, de lea váhnemiiguin dahje fuolaheddjiiguin vuoigatvuohta leat čoahkkimis, ja sii galget vuolláičállit vejolaš šiehtadusa.

Deaivvadit riidočoavdinráđis lea eaktodáhtolaš, ja bealit sáhttet geassádit vaikko goas.

Jus čoahkkima boađusin lea ahte bealit háliidit šiehtadusa dahkat, de sáhttá dat sisttisdoallat máksin- dahje bargobuhtadusa, dahje ahte soabadit eará láhkai. Bealit berrejit ovdagihtii smiehttat maid háliidit mielde vejolaš šiehtadussii.

Čoahkkima áigge
Soabahalli bargu lea veahkehit beliid háleštit ovttas. Soabahallit muitalit riidočoavdinráđi, čoahkkima ja oassálastiid rollaid birra.

Soabahalli lea bealátkeahtes, ja sus lea jávohisvuođageasku.

Čoahkkimis besset buot bealit muitalit iežaset vásáhusaid, reakšuvnnaid ja dovdduid birra das mii lea dáhpáhuvvan.

Beliin – ii ge soabahallis – dat lea ovddasvástádus vejolaš šiehtadusa sisdoalus. Buot bealit sáhttet evttohit dan mii galgá čállot šiehtadussii.
Ráŋggáštusáššit
Šiehtadus galgá leat čálalaš, ja dan vuolláičállet bealit ja fuolaheaddji, jus bealli lea vuollil 18 jahkásaš.

Soabahalli ferte maiddái dohkkehit šiehtadusa vai lea gustovaš. Soabahallis lea vuoigatvuohta ja geatnegasvuohta biehttalit dohkkeheames šiehtadusa mii mealgadii oidu nuppi beali – dahje ii leat buorre eará dettolaš sivaid geažil.
Jus šiehtadus mielddisbuktá loahpparehkega, de lea vahkku gáhtanáigi maŋŋá go šiehtadus lea vuolláičállon.
Siviilaáššit 

Ii gáibiduvvo ahte šiehtadus galgá leat čálalaš, muhto sáhttá leat vuogas ráhkadit čálalaš šiehtadusa duođaštan dihtii maid bealit sohpe. Čálalaš dokumeanta lea maiddái eaktun dasa ahte riidočoavdinráđđi čuovvola ášši.

Jus bealit háliidit, de sáhttet sii soahpat gáhtanáigemeari vai sis lea vejolašvuohta geassádit šiehtadusas dihto áigemeari siste.
Maŋŋá čoahkkima
Ráŋggáštusáššit 

Riidočoavdinráđi hálddahus sádde máŋgosa šiehtadusas áššáskuhttineiseváldái.
Jus šiehtadusas lea áigemearri, de galgá váidi dieđihit riidočoavdinráđđái ahte lea go šiehtadus ollašuvvon dahje botkejuvvon.

Áššáskuhttineiseváldi oažžu dieđu bohtosa birra.

Jus šiehtadus botkejuvvo, de sáhttet politiijat meannudit ášši ođđasit ja árvvoštallat eará ráŋggáštanrievttálaš reakšuvnnaid.

Jus šiehtadus ollašuhttojuvvo, de lea ášši čovdon.

Ráŋggáštusáššit maid čovdojit riidočoavdinráđis, eai merkejuvvo dábálaš ráŋggáštusduođaštusas, muhto merkejuvvo dievaslaš politiijaduođaštusas guokte jagi. Eaktun dasa ahte merkestat sihkkojuvvo guovtti jagi maŋŋá, lea ahte eai dáhpáhuva ođđa ráŋggáštusvuloš áššit.

Siviilaáššit
Jus šiehtadusas lea áigemearri, de galgá váidi dieđihit riidočoavdinráđđái ahte lea go šiehtadus ollašuvvon dahje botkejuvvon.

Jus politiijat leat sádden ášši siviilaáššin, de galgá sidjiide máŋggus šiehtadusas, ja sii galget oažžut dieđu ahte lea go ollašuhtton dahje ii.
Jus šiehtadus lea ollašuhtton, de loahpahuvvo ášši.
Jus šiehtadus ii ollašuhtto, de riidočoavdinráđđi jearrá beliin ahte háliidit go ođđa soabadeami.
Jus riidočoavdinráđđemeannudeapmi ii buvtte čovdosiid, de sáhttá váidi váldit oktavuođa soabahusráđiin dahje váidit ášši politiijaide jus áigemearri ii leaš dievvan.

Jus šiehtadus ollašuhtto, de lea ášši čovdon. 

